
Знакі прыпынку пры аднародных членах сказа.
Факультатыўныя заняткі ў 8 класе
Мэта: актуалізаваць і замацаваць веды навучэнцаў пра аднародныя члены сказа, пастаноўку знакаў прыпынку пры аднародных членах сказа; паказаць сэнсава-стылістычныя функцыі сказаў з аднароднымі членамі; развіваць крытычнае мысленне, самастойнасць мыслення, фарміраваць навыкі даследчай працы, удасканальваць звязнае маўленне; выхоўваць цікавасць да беларускай культуры (народнага касцюма).
Міжпрадметныя сувязі: беларуская мова і літаратура

Тэхналогія:  вучэбна-даследчая праца (стварае ўмовы для творчага самастойнага авалодання ведамі).
Абсталяванне: Беларуская мова. Факультатыўныя заняткі/ І.М.Саматыя, В.С.Палтаржыцкая. Гэты няпросты просты сказ 8 кл.-Мн. НІА, 2010г.; тэсты, тэксты, карткі, відэаўрывак, ілюстрацыі, беларускае народнае адзенне ( фартух, кашуля, спадніца, хусткі і інш.).

Эпіграф: Без чаго немагчыма жыццё?

                Без здароўя, сяброў

                І што – усё

                Не, без мараў і шчасця (В.Кур’ян)
                                                    Ход заняткаў
1. Арганізацыйны момант, псіхалагічны настрой.

Настаўнік. Паслухайце прытчу

          У адным сяле жыў вядомы майстар. Людзі прыходзілі да яго з розных вёсак і гарадоў, бо ён ведаў адказ на любое пытанне. Недалёка ад яго жыў іншы чалавек, які лічыў сябе таксама майстрам. Але людзі да яго амаль не хадзілі. І захапіла яго чорная зайздарсць:

         Задам я пытанне мудрацу, на якое ён не зможа адказаць. Злаўлю і зацісну матылька ў кулак. Спытаю яго: “Матылёк у маёй руцэ мёртвы ці жывы? Калі ён адкажа, што жывы, то сцісну кулак і пакажу, што мёртвы, а калі адкажа, што мёртвы, то раскрыю далонь, матылёк паляціць, а я пакажу ўсім, што гэты мудрэц нічога не ведае. Прыйшоў на наступны дзень да мудраца і пры ўсіх заявіў:

         -Калі ты сапраўдны майстар і мудрасць твая магутная, адкажы матылёк у маёй руцэ мёртвы ці жывы?
        Той паглядзеў яму ў вочы і сказаў: “Усё ў тваіх руках”.

Думаю, вы возьмеце прыклад з мудраца і з добрым настроем будзеце атрымоўваць веды.

Праца з эпіграфам

Настаўнік. Звярніце ўвагу на эпіграф. Як вы думаеце, без чаго немагчыма жыццё (адказы вучняў). А вось паэтэса лічыць, што жыццё немагчыма без мараў і шчасця. Вы згодны з гэтымі меркаваннямі? (адкрываюцца на дошцы апошнія словы). Напэўна, не знойдзецца чалавека, які б не хацеў быць шчаслівым.

-Як вы думаеце, чаму падкрэсленыя словы здароўя, сяброў, мараў, шчасця? (адказы).

Тэма нашых заняткаў…(адкрываю чыстыя паперы).

Мэта:  (называюць навучэнцы). 

         Аналізаваць моўныя з’явы мы будзем з дапамогай тэкстаў, дзе апісваецца беларускае народнае адзенне, якое з’яўляецца неад’емнай часткай нашай матэрыяльнай культуры.  
 Настаўнік. Адкрыйце сшыткі і запішыце дату на палях і тэму.
Хвілінка арфаграфіі.

1.)Токі…, Ватэрло…, тры…, адажы…,сальфеджы…, партфолі…

2.)Кло…н, ра…нд, прэзіды…м, аквары…м, со…с, стра…с, фа…на, са…на.

3.)В(в)адохрышча, К(к)упалле, П(п)апа Р(р)ымскі, Т(т)роіца, В(в)ялікае К(к)няства Л(л)ітоўскае. Абгрунтаванне.

               4.Вызначэнне пазнавальнай задачы, пазнавальны пошук.
Франтальнае апытванне. Складанне інтэлект-карты на дошцы пад паперамі.

-Што такое АЧС?

-Якія члены сказа могуць быць аднароднымі?

-Пры дапамозе чаго злучаюцца АЧС?

-Колькі можа быць радоў АЧС?

        На дошцы запісаны сказ.  Часта гарсэты або безрукаўкі ўпрыгожвалі маляўнічымі касцянымі, драўлянымі, металічнымі, плеценымі са шкуры гузікамі.
Назавіце ў гэтым сказе АЧС, якімі часцінамі мовы выражаны АЧС (прыметнікам, дзеепрыметнікавым словазлучэннем). Назавіце развітыя і неразвітыя АЧС. Выснова: АЧС не заўсёды могуць быць выражаны аднолькавымі часцінамі мовы. Для чаго мы разбіралі гэты сказ.
               5. Замацаванне ведаў. Праца з тэкстам “Фартух”
          Фартух – гэта паясная адзежына, частка народнага касцюма беларускіх жанчын. (2) Яго шылі з белага льнянога палатна і мацавалі на таліі завязкамі ці матузком – вузкай палоскай тканіны. (3) Святочныя фартухі багата аздаблялі натыканнем, вышыўкай, мярэжкай, карункамі, фальбонай, часам запрасоўвалі ў складкі. (4) Як правіла, кампазіцыйнае вырашэнне фартуха, каларыстычная гама, стылістыка арнаменту адпавядалі характару аздаблення кашулі.
Настаўнік. У якім стылі напісаны гэты тэкст (навуковы, чаму?).  Назавіце АЧС, чым яны выражаны,  сінтаксічная роля,  у якім сказе больш за адзін рад АЧС, якія, развітыя ці неразвітыя.
Для чаго выконвалі гэтае заданне?

Ацэньванне.

6. Фізкультхфілінка.

               7. Настаўнік. АЧС маюць багатыя моўна-выяўленчыя магчымасці. Прааналізуем на      

              прыкладзе. На слайдзе тэкст

Кветка ў полі – галава жанчыны,

Сонца ў вачах, а сама – сцебялёк.

Хустку на косы вясёлкай накіне,
Каб макам ці ружаю ззяля здалёк.

Чыстую, светлую альбо ўзорную,

Часам чырвоную – у радасны дзень, - 

Часам удавіную, сумную, чорную.

Без хусткі ў людзі дзяўчына не йдзе.

        Складанне гекса (шасцівугольніка). Назаваіце АЧС. Дакажыце, што яны з’яўляюцца аднароднымі. Якую ролю яны адыгрываюць у мове?
-Сярод АЧС назавіце сінонімы (чыстую, светлую; удавіную, сумную, чорную), антонімы (светлую, чорную). З якой мэтай яны ўжыты ў тэксце? Для чаго мы разбіралі гэты верш?
Патлумачце пастаноўку працяжнікаў.

Ацэньванне.

                Праблемнае пытанне. Пры дапамозе чаго злучаны АЧС. Кластар (злучнікі, знакі        

               прыпынку)
               8. Работа ў парах. Праца з тэкстам Ул. Караткевіча “Дзікае паляванне караля    

               Стаха”. Ваша задача – высветліць, да якога разраду адносяцца злучнікі ў тэксце,    

                патлумачыць пастаноўку знакаў прыпынку. 1 пара шукае сказы са спалучальнымі 
               злучнікамі, 2 – з супраціўнымі, 3 – з размеркавальнымі.

         …Надзея Янкоўская стаяла і слухала нас. Але гэта была не яна. Гэта была не то мара, не то лясны дух, не то казачная здань.  Яна была ў сярэдневяковай жаночай вопратцы: сукня, на якую пайшло пяцьдзясят локцяў залацістага аршанскага атласу, паверх яе – другая, белая, з блакітнымі разводамі і шматлікімі разрэзамі на рукавах і падоле. Стан, сціснуты ў снуроўку, быў перавіты тонкім залацістым снурам, які падаў амаль да зямлі двума кутасамі. Валасы былі ўзяты ў сетку і ўпрыгожаны вянком, старажытным жаночым уборам, які трохі нагадваў караблік, зроблены са срэбных ніцей. З абодвух бакоў гэтага карабліка звісаў да зямлі тонкі белы вэлюм. Гэта была каралеўна-лебедзь, уладарка бурштынавага палаца. Гэта даволі нязручны ўбор, і звычайна ён псуе нязвыклую да яго жанчыну: скоўвае яе рухі, робіць яе не толькі цяжкай, але і мехаватай. Яе вялікія вочы, твар, вусны – усё свяцілася з-пад вэлюму то лукава, то ганарліва.

          Аналіз тэксту, тлумачэнне пастаноўкі знакаў прыпынку. Назавіце сказ, у якім некалькі радоў АЧС (4). Якое слова не ўжываецца ў сучаснай бел. мове? (локаць – мера даўжыні), як называюцца такія словы (гістарызмы). Як называюцца пары слоў накшталт локаць – мера даўжыні і месца згібу рукі. 
Ацэньванне.

Тэст. Расстаўце знакі прыпынку і пабудуйце схемы сказаў (каля дошкі і ў сшытках)  

1. Шыў усё і кажухі і суконныя сярмягі і боты.

2. І хлеб і песню і надзею ўсё бярыце з роднага парога.

3. Вазьмі ў сэрца пад ахову дрымоту маўклівых ракіт і поле і луг і родны блакіт.

4. У гэтым лесе было не толькі ціха ноччу але і днём. 

Адказы на слайдзе.
Ацэньванне.

              9. Работа ў групах. У мастацкіх тэкстах часта сустракаюцца апісанні адзення   

              літаратурных герояў, а вопратка ммногае можа расказаць пра яе ўладальніка.  

              Звернемся да аднаго з такіх тэкстаў. Паглядзіце ўрывак з палескай хронікі І.Мележа 
             “Людзі на балоце”. Апішыце, якой убачыла сябе ў люстры Ганна. Апішыце хустку, 
              выкарыстоўваючы АЧС. Прагляд відэаўрыўка
             Вучні зачытваюць свае апісанні групай. Настаўнік зачытвае апісанне ў рамане:

          Якой спакойнай ні здавалася Ганна хвіліну назад, але калі зірнула ў люстра, твар яе, смуглявыя, крыху выпнутыя шчокі заяснелі зачаравана: ах, якая квяцістая, якая вогненна-яркая, цудоўная, век такой хусткі не насіла…Ганна не магла вішнёвых воч сваіх адарваць ад люстра, ашчасліўленая, замілаваная: ці яна гэта, такая незнаёмая, такая паглядная…
Параўнайце свае апісанні і ацаніце сябе…

              10. Падвядзенне вынікаў. Праверачны тэст

1. Выберыце правільнае сцверджанне, якое з’яўляецца працягам фармуліроўкі: “Аднародныя члены сказа – гэта словы, якія адказваюць на адно і тое ж пытанне, з’яўляюцца аднолькавымі членамі сказа і …”.
а) адносяцца да розных членаў сказа;

б) адносяцца да аднаго і таго ж члена сказа;

в) адзін падпарадкаваны другому.

               2. Якую сінтаксічную ролю выконваюць у сказе выдзеленыя словы? Выберыце            

       правільны варыянт адказу.
Люблю бары, бярозкі і пушчы яшчэ з ваеннай бежанскай пары.

а) Дапаўненне;

б) азначэнне;

в) дзейнік.

              3. Які са сказаў мае аднародныя члены сказа?

а) Ля Браслаўскіх азёр гусі-лебедзі мыліся.

б) Пячоркі і даліны купаюцца ў вясеннім сонцы.

              4.Вызначце сказ, у якім ёсць некалькі радоў аднародных членаў сказа.

а) Дзень спякотны і вясёлы з песняй жніўнаю прыйшоў.
б) Прабег па сэрцы і па кожнай жылцы пяшчотны, ласкавы вецярок.

5.Адзначце сказ, у якім ёсць развітыя аднародныя члены сказа.

а) Туман то гусцеў, набываючы колер хмары, то радзеў, растаючы ў сонечным святле.

б) Люблю сівых дубоў калоны, і соснаў стромкія ствалы, і мёду поўныя калоды. 

Зверце вашы адказы з адказамі на камп’ютары. Ацаніце сябе. Для чаго      

выконвалі гэты тэст.
               11. Рэфлексія. Кубік Блума (патлумач, раскажы, прапануй, дапоўні, падзяліся,    

              чаму…)
Настаўнік. Напрыканцы заняткаў я зноў хачу расказаць вам прытчу.

        Бог зляпіў чалавека з гліны і застаўся ў яго руках невялікі камяк.

-Што яшчэ зляпіць табе? – спытаў Бог.

-Зляпі мне шчасце, - папрасіў чалавек.

        Нічога не адказаў Бог, толькі моўчкі паклаў чалавеку ў далонь лішні камяк гліны. Як вы лічыце, што азначае маўчанне Бога? (Кожны чалавек сам з’яўляецца творцам свайго шчасця і ніколі не варта абвінавачваць іншых людзей або жыццёвыя абставіны ў асабістых няўдачах). Чым былі для вас сённяшнія заняткі: неабходнай працай, якая пакінула стому, ці, можа, працай, якая пакінула добры след у душы. Адказы навучэнцаў з абгрунтаваннем .
Настаўнік.  Я спадзяюся, што ў вашых сэрцах з’явіцца патрэба дарыць людзям дабрыню і спагаду, рабіць тых, хто з вамі побач, крышачку шчаслівейшымі. Цаніце кожнае імгненне, кожны дзень жыцця, бо гэта і ёсць самая галоўная навука – сапраўднае шчасце. Сёння мне было вельмі прыемна працаваць з вамі. Дзякую за ўвагу!

